
Heydər Əliyev 
haqqında söz
Dahi insan Heydər Əliyev 

haqqında xatirələrimin 
əvvəlində çox sevdiyim ölkənin 
– Azərbaycanın vətəndaşlarını 
salamlamaq istəyirəm: “Salam, 
əziz azərbaycanlı dostlarım!” 

Mən Heydər Əliyev haq-
qında danışmaq istərdim. 
Çünki Heydər Əliyev görkəmli 
şəxsiyyət idi. Özü də təkcə 
postsovet məkanında yox. Mən 
uzun illər sənaye sahəsində 
işləmişəm, Sovet İttifaqının ali 
dövlət hakimiyyəti orqanları ilə 
illər boyu qarşılıqlı fəaliyyətdə 
olmuşam və Heydər Əliyevi 
hələ sovet dövründən tanıyır-
dım. Heydər Əliyev haqqında 
çox danışmaq olar, bununla 
belə, düşünürəm ki, hərtərəfli, 
nadir şəxsi keyfiyyətlərinə, 
şəxsi qabiliyyətlərinə və elə 
bu səbəbdən dərin dövləti 
təfəkkürünə görə bu bənzərsiz 
insanın obrazını tam açmaq 
üçün vaxt çatmaz. 

O, nadir potensiala malik 
insan idi. Tutduğu vəzifəsinə 
görə həm təhlükəsizlik, həm 
də təsərrüfat məsələləri ilə çox 
ciddi məşğul olan bənzərsiz 
şəxsiyyət idi. Mən bilirdim ki, 
Heydər Əliyevin əsas təhsili 
mülki sahəyə aiddir. O, memarlı-
ğa, iqtisadiyyata dərindən bələd 
idi... Həmin illərdə onun çalışdığı 
simasız hökumətdə olduqca 
nəzərəçarpan fiqur idi. 

Heydər Əliyevin sovet 
hökumətinin ali rəhbərliyində 
işlədiyi beş il ərzində biz 
onun potensialına, hamını 
heyrətləndirən yaddaşına, 
təsərrüfatçılıq təfəkkürünə 
dönə-dönə müraciət edirdik. O, 
dövlətin, ölkə iqtisadiyyatının 
inkişafına kömək edirdi. 

Deməliyəm ki, yeni dövr 
onun üçün faciəli illər idi... 1990-
cı il 20 Yanvar hadisələri... Bu 
hadisələr Heydər Əliyevi çox 
həyəcanlandırdı. Şəxsiyyətinə və 
baxışlar sisteminə, təfəkkürünə, 
prinsiplərinə, məqsədlərinə təsir 
göstərən bu hadisələr onu Sovet 
İttifaqı rəhbərliyinin, ilk növbədə, 
Mixail Qorbaçovun ümumən 
yanaşı yaşayan iki yaxın millət 
– azərbaycanlılar və ermənilər 
arasında yaranmış problemi dinc 
yolla həll etməyi, münaqişəni 
sülh yolu ilə nizamlamağı 
bacarmamasına qarşı etiraz 
səsini ucaltmağa vadar etdi. 
Sovet rəhbərliyi, çox ehtimal ki, 
dövləti məsələləri həll etməyə 
qabil olmaması səbəbindən bu 
problemləri çözə bilmədi, bəlkə 
də bunu istəmədi, vəziyyəti idarə 
etməyi, qan tökülməsini dayan-
dırmağı bacarmadı. 

Heydər Əliyev bu hadisələrə 
görə çox əzab çəkirdi. Bunu 
dəfələrlə mənə demişdi. Bu 
əzablar 1991-ci ildə onun Sov.
İKP sıralarından çıxması ilə 
nəticələndi. Bu qərar dövlət 
hakimiyyəti orqanlarının yürüt-
düyü siyasətə qarşı çox güclü 
etiraz kimi səsləndi. 

Sonra Sovet İttifaqı süqut 
etdi, onun yerində Azərbaycan da 
daxil olmaqla müstəqil dövlətlər 
formalaşdı. Bütün bunlar siyasi 
və xüsusən təsərrüfat-iqtisadi 
baxımdan çox mürəkkəb və 
qarmaqarışıq şəraitdə baş verirdi. 
Sonra Elçibəy peyda oldu. Mən 
onunla görüşdüm və bir məqamı 
hələ də təəccüblə xatırlayıram 
ki, Elçibəy mənimlə tərcüməçi 
vasitəsilə danışmağa başladı. 
Halbuki mən ərzaq məsələlərinin 
həllində Azərbaycana kömək 
etməyə gəlmişdim... Elçibəy 
tərəfindən bu cür nümayişkaranə 
hərəkətin heç yeri deyildi. 
Azərbaycan xalqı onu həqiqi 

dövlət rəhbəri kimi qəbul etmədi 
və 1993-cü ildə Heydər Əliyev 
hakimiyyətə qayıtdı. 

Heydər Əliyev özünün çox 
böyük potensiala malik oldu-
ğunu dərk etsə də, o vaxta 
qədər bəlkə də ölkə rəhbərliyinə 
qayıtmaq fikrində deyildi. Lakin 
o, Azərbaycan xalqının tələbi ilə 
hakimiyyətə qayıtdı!

Bundan sonra mənim 
Azərbaycanda görüşlərim 
çox olub. Heydər Əliyevin 
hakimiyyətə qayıtması 
sayəsində Azərbaycan sürətlə 
dirçəldi. Nəyin hesabına? 
Heydər Əliyevin müdrikliyi hesa-
bına. Heydər Əliyev strateq idi, o 
düzgün başa düşürdü ki, iqtisa-
diyyatı inkişaf etdirmək, ərzaq 
təminatı üçün, xalqın yaşaması, 
tikinti, sənaye və bütün başqa 
sahələrin inkişafı üçün vəsait 
əldə etməyə imkan verəcək 
təsərrüfatı inkişaf etdirmək 
lazımdır. 

Heydər Əliyevin daha bir 
keyfiyyəti haqqında danışmaq 
istəyirəm. Heydər Əliyev öz xal-
qının oğlu, millətin lideri idi. 

Azərbaycanı inkişaf 
etdirməklə, onun suverenliyini 
möhkəmləndirməklə məşğul 
olan Heydər Əliyev, eyni za-
manda, Rusiya ilə, rus xalqı ilə 
əlaqələri heç vaxt, heç bir vəchlə  
itirmək istəmirdi. Xalqlarımız 
onilliklər boyu birgə olub. Biz 
faşizmə qarşı birlikdə vuruşmu-
şuq. Böyük Vətən müharibəsi 
illərində Bakı bütün hərbi texni-
kanın yanacaqla təmin olunması 
məsələlərinin həllinə kömək 
edib. Əbəs deyil ki, almanlar neft 
mədənlərini ələ keçirmək üçün 
Bakıya can atırdılar. Bu gün biz 
ortaq tariximizi yadda saxlama-

lıyıq. Əgər bu gün bir-birimizə 
– Azərbaycanın və Rusiyanın 
bir-birinə yaxın xalqlarına kömək 
göstərmək üçün bizim az da olsa 
imkanımız varsa, bunu etməliyik. 

Bakıda Moskva Günlərinin 
keçirilməsi ilə əlaqədar Heydər 
Əliyev dəfələrlə bizim hakimiyyət 
orqanlarını Bakıya dəvət edir-
di. Belə günlər həmişə böyük 

dostluq, qardaşlıq bayramları-
na çevrilirdi. O özü şəxsən bu 
tədbirlərdə iştirak edir, həmin 
vaxt diqqət mərkəzində olan 
zallarda həmişə mənim yanımda 
əyləşirdi. Bu tədbirlərdə xalq-
larımızın dostluğu davam edir, 
təsdiqlənirdi.

Bu gün sizinlə böyük dövlət 
xadimi haqqında danışırıq. 
Sovet İttifaqı dağılandan sonra 
yaranmış dövlətlərin rəhbərləri 
arasında öz xalqı üçün Heydər 
Əliyev qədər çox iş görmüş, 
yeni ölkənin inkişaf etməsi üçün 
əlindən gələni etmiş insanlar 
çox deyil, ola bilsin, daha birini, 
ən çoxu ikisini göstərmək olar, 
onların adlarını çəkməyəcəyəm. 
Amma mənim nəzərimdə və 
yaddaşımda Heydər Əliyev bir 
nömrəli rəhbərdir.

Biz Heydər Əliyev haqqında 
ölkənin rəhbəri kimi danışan-
da onu, ilk növbədə, şəxsiyyət 
kimi, güclü iradə sahibi, irəliyə 
baxan, hamıdan uzağı görən 
bir insan kimi qəbul edirik. Ona 
görə ki, belə də olmalıdır. Lider 
öz xalqını səslədiyi gələcəyi 
görməlidir. Lider mərd insan 
olmalıdır. Lakin daha bir məqamı 
qeyd etməsəm, Heydər Əliyevin 
obrazı yarımçıq olar... 

Sizə bir əhvalat danışım... 
Zənnimcə, Azərbaycanda bunu 
hamı bilmir.

Heydər Əliyev gözəl ailə 
başçısı idi. Onun həyat yol-
daşı Zərifə Əziz qızı Əliyeva 
gözəl qadın idi. Zərifə xanım 
həyatdan çox tez getdi və bu, 
Heydər Əliyevi çox sarsıtdı, 
çox kədərləndirdi. Zərifə Əziz 
qızı əvvəlcə Moskvada, Novo-
deviçye qəbiristanlığında dəfn 
edilmişdi. Heydər Əliyev hər 

həftə vaxt tapan kimi Novo-
deviçye qəbiristanlığına gəlir, 
sevimli ömür-gün yoldaşının 
məzarı yanında bir neçə dəqiqə 
əyləşirdi. Dövlət xadimi üçün, bi-
zim nəzərimizdə emosiyalardan 
uzaq, yalnız dövlət haqqında, 
genişmiqyaslı dünya problemləri 
haqqında danışan dövlət xadimi 
üçün belə incə hisslər, ailəsinə 
bu cür münasibət tamamilə qey-
ri-adi təsir bağışlayır. 

Sizə daha bir əhvalat da-
nışım. Bunu yalnız Heydər 
Əliyevlə mən bilirdik. Bir də, 
yəqin ki, onun ailə üzvləri, uşaq-
ları bilir. Biz Heydər Əliyevlə 

yaxın dost idik. Bir dəfə o, Mosk-
va ilə əlaqələri inkişaf etdirmək 
üçün məni Azərbaycana, Ba-
kıya dəvət etdi. Bakıya belə 
səfərlərimin birində ona qeyri-adi 
hədiyyə gətirdim. Mən onun 
xanımının büstünü tapmışdım. 
Heydər Əliyev bu büstün olma-
sını bilmirdi. Kifayət qədər böyük 
tunc büst Zərifə xanımın sağlı-

ğında hazırlanmışdı. Bu büstü 
mənimlə çox yaxın münasibətdə 
olan məşhur heykəltəraşın ema-
latxanasında tapmışdım. Heydər 
Əliyevin dəvəti ilə Bakıya gəldim. 
Məni müşayiət edən adamlardan 
xahiş etdim ki, bu büstü Heydər 
Əliyevlə görüşəcəyim yerin 
yaxınlığında bir otağa qoysun-
lar. Heydər Əliyev söhbətdən 
sonra soruşdu ki, indi və bu 
axşam planlarım necədir? O, 
həmin gün axşam da mənimlə 
söhbət etmək istəyirdi. Dedim 
ki, hökumət üzvləri ilə görüşüb 
bizim ticari-iqtisadi əlaqələrimizə 
aid məsələləri müzakirə etmək, 

sonra Mədəniyyət Nazirliyində 
olmaq istəyirəm. Heydər Əliyev 
dedi: “Yaxşı, onda axşama 
qədər”. Mən ona müraciət etdim: 
“Heydər Əliyeviç, yox, sizə daha 
bir hədiyyə etmək istəyirəm”. O 
cavab verdi: “Bu nəyə lazımdır, 
onsuz da biz yaxınıq, qarşılıq-
lı münasibətlərimiz yaxşıdır. 
Hədiyyə nəyə gərəkdir? Məncə, 
bizim münasibətlərimizdə bütün 
bunlar artıqdır”. Mən dedim: 
“Heydər Əliyeviç, gəlin qonşu 
otağa keçək və düşünürəm ki, 
bu hədiyyəni nə üçün etmək 
istədiyimi başa düşərsiniz”.

Biz qonşu otağa keçdik. Mən 
Zərifə Əziz qızının büstünün 
üstündəki örtüyü götürdüm və 
... Heydər Əliyevin gözlərindən 
axan yaşı, sonra onun 
hönkürməsini gördüm. 

Bilirsinizmi, o, öz 
məhəbbətini gördü, gördü 
ki, bu sevgi fiziki baxımdan 
ötüb keçsə də, belə gözəl 
maddi təcəssümünü tapıb... 
Bütün bunlar məni də çox 
həyəcanlandırdı. Mən anladım 
ki, qarşımdakı insan nəinki 
emosiyalara malikdir, o, öz 
həyat yoldaşını, övladlarını, 
xalqını həqiqi mənada sevən 
insandır. Ulu Tanrı Heydər 
Əliyevə təkcə müdriklik, güclü 
dövlət təfəkkürü bəxş etməyib. 
Bununla yanaşı, bir daha təkrar 
edirəm, o, insanların taleyinə 
görə bizim zəmanədə heç kimlə 
müqayisə edilə bilməyəcək 
dərəcədə narahatlıq hissi ya-
şayan, adı böyük hərflə yazılan 
İnsandır. Onun xatirəsi, təkcə 
onunla ünsiyyətdə olanların de-
yil, bizim xalqlarımızın qəlbində 
əbədi yaşamalıdır. Belə insanlar 
tarixdə iz qoymaya bilməzlər, 
onlar tarixdə öz yerini tutmalı 
və təkcə hansısa bir ölkənin 
ali rəhbərləri üçün deyil, bü-
tün sadə adamlar üçün, həm 
Azərbaycanın, həm də əvvəllər 
Sovet İttifaqı adlanan böyük 
məkandakı bütün dövlətlərin 
sakinləri üçün nümunə 
 olmalıdır.

Fəridə ABDULLAYEVA, 
AZƏRTAC-ın xüsusi müxbiri
Moskva

AŞPA-nın komitə iclasında Ermənistanın işğalçılıq 
siyasətinin mədəniyyətimizə vurduğu zərbələrdən danışılıb

 � Parisdə Avropa Şurası Parlament Assambleyasının 
(AŞPA) mədəniyyət, elm, təhsil və media komitəsinin iclası 
keçirilib. 

Komitə iclasında “İnternet 
idarəetməsi və insan hüquqları”, 
“Sosial media: ictimai təhdidlər, 
yoxsa fundamental azadlıqlara 
qarşı təhdidlər?”, “İnternet om-
budsman institutu haqqında”, 
“Kütləvi informasiya vasitələrinin 
yeni mühitində media təhsili 
problemi” adlı məruzələr ətrafında 
müzakirələrdə Avropa Şurası de-
putatları, eləcə də bu sahələr üzrə 
Oksford Universiteti nəzdindəki 
İnternet İnstitutundan, Brüsseldən 
Avropa İttifaqı və Şimali Avropa 
İşləri İdarəsindən, Avropa Şurası 
Media və İnformasiya Cəmiyyəti 
Komitəsindən yüksək vəzifəli 
nümayəndələr və tanınmış 
mütəxəssislər iştirak ediblər. Avro-
pada mətbuat, mədəniyyət, təhsil 
sahələri ilə bağlı məsələlər, inter-
netin yaratdığı ciddi problemlər 
ətrafında fikir mübadiləsi aparılıb.

Avropa Şurasındakı 
Azərbaycan nümayəndə heyətinin 
üzvü Rafael Hüseynov bu 
müzakirələrə qatılaraq ölkəmizdə 
nümunəvi internet məkanı yaradıl-
masından, bütün əhalinin internet 
şəbəkəsindən azad istifadə etmək 
imkanının mövcudluğundan 
danışıb. Avropalı deputatlar onun 
fikirlərini bölüşüblər. 

“Mən həyatım boyu mətbuatla 
bilavasitə bağlı olduğuma görə 
söz və ifadə azadlığına son 
dərəcə böyük önəm verirəm. 
Lakin azadlıq heç də nəzarətdən 
tamam uzaq olmaq, heç bir 
məhdudiyyətsiz yazmaq, fikir 
söyləmək deyildir. Əgər kiminsə 
öz aləmində azadlıq hesab 
etdiyi ifrat sərbəstlik başqaları-
nın hüquqlarını pozursa, onda 
bu fəaliyyətlərin adı daha azad-
lıq olmur. Buna görə də sosial 
şəbəkələrdə cavabdehlik və 
məsuliyyəti artırmaq bu gün 

son dərəcə vacibdir. Söylənən, 
yazılan hər sözün, hər fikrin 
arxasında dayanan real ad, bəlli 
insan görünməlidir ki, lazım olan 
anda ondan hüquq müstəvisində 
cavabdehlik tələb etmək mümkün 
olsun. Təəssüf ki, bu gün belə 
bir identikləşdirmə sistemi hələ 
işləmədiyindən saysız fəsadlar da 
ortaya çıxır, konkret məsuliyyət 
tələb edilməli ünvan çox zaman 
gizli qaldığından böhtan, yalan, 
təhqir, məqsədli şəkildə yayı-
lan saxta məlumatlar da qlobal 
informasiya və ünsiyyət mühitini 
çirkləndirir. Bunlar elə arzuolun-
maz hallardır ki, böyüklüyündən 
kiçikliyindən asılı olmayaraq, 
ayrı-ayrı ölkələrə də, ayrı-ayrı 
insanlara da ziyan vurur. Bütün 
bunlara qarşı isə məhz demok-
ratik dəyərlərə sadiq qalaraq, 
sosial şəbəkəyə, internet fəzasına 
qanuni nəzarəti gücləndirməklə 
çıxmaq olar. Həm də tək deyil, 
hamılıqla mübarizə aparmaqla bu 
istiqamətdə mövcud olan arzuo-
lunmaz təmayüllərdən xilas olmaq 
mümkündür”, - deyə R.Hüseynov 
diqqətə çatdırıb.

Avropalı deputatlar Rafael 

Hüseynovun bu fikirləri ilə şərik 
olduqlarını bildirərək, ölkələrindən 
müvafiq konkret faktları nümunə 
gətiriblər.

Komitə iclasında Böyük Brita-
niyadan olan deputat Aleksander 
Dandinin hazırladığı “Demok-
ratik cəmiyyətdə mədəni irsin 
əhəmiyyəti” adlı hesabat maraqla 
qarşılanıb. 

Rafael Hüseynov bu hesa-
batla bağlı müzakirələr zamanı 
ölkəmizin qədim mədəniyyəti 
və zəngin mədəni irsi haqqında 
ətraflı məlumat verib, məruzədə 
mütləq əksini tapmasını zəruri 
saydığı məsələlər üzərində daya-
nıb. 

Qeyd edib ki, mədəniyyət 
demokratik dəyərlər sistemində 
xüsusi əhəmiyyətə malikdir. 
Çünki mədəniyyət sərhəd, mil-
li, dini məhdudiyyət tanımır və 
bütövlükdə insanlığa məxsusdur. 
Ona görə də mədəniyyətə,   
mədəni sərvətlərə qarşı edilən 
istənilən mənfi hərəkət elə de-
mokratiyaya, demokratik dəyərlər 
sisteminə qarşı həqarət deməkdir. 

O, Ermənistanın 
ölkəmizə qarşı apardığı iş-
ğal siyasətindən söz açıb, bu 
təcavüzün mədəniyyətimizə 
vurduğu zərbələrlə bağlı faktları 
səsləndirib. “Mən ölkəmdə olan 
ən böyük muzeylərdən birinə 
rəhbərlik edirəm və bu muzeyin 
ölkənin bir sıra guşələrində filialla-
rı vardır. Həmin muzeylərdən biri 
də Qarabağda, mədəniyyət qalası 
olan Şuşa şəhərində yerləşirdi. 
Artıq 26 ildir ki, həmin muzey 
məcburi köçkün vəziyyətindədir. 
Ermənistanın Azərbaycana 
qarşı təcavüzü isə təkcə həmin 
muzeyi fəlakətə uğratmayıb. 
Azərbaycandakı 200-dən ar-
tıq muzeyin 22-si, eləcə də 6 
rəsm qalereyası, 762 dünya və 
ölkə əhəmiyyətli mədəniyyət 
abidəsi, 1431 mədəniyyət 
müəssisəsi, 4 milyon 600 min 

kitab və əlyazmanın saxlandı-
ğı 927 kitabxana Ermənistanın 
hərbi təcavüzü nəticəsində işğal 
altındakı ərazilərdə qalıb. İndi 
“mədəniyyət və demokratiya” 
prizmasından   Azərbaycanın 
Ermənistan tərəfindən zəbt edil-
miş bu irsi və sərvətlərinin   ta-
leyini araşdırarkən xeyli narahat 
bir mənzərə də ortaya çıxır. Bu 
sərvətin arasında elələri var ki, 
yaşı yüz illərlə deyil, min illərlə öl-
çülür. Bu isə o deməkdir ki, həmin 
irs lap çoxdan Azərbaycanla 
yanaşı, bütün bəşəriyyətə aid 
olan mirasdır.  Lakin təəssüflər 
ki, onların əksəriyyəti ya məhv 
edilmiş, ya da qəsb edilərək 
erməniləşdirilib”, - deyə deputat 
söyləyib.   

Ölkəmizin Avropada 
həyata keçirdiyi nəcib mədəni 
tədbirlərdən, bir sıra mədəni 
irs nümunələrinin bərpasında 
iştirakından danışan deputat 
məhz bu cür yanaşmanın hamı 
üçün ənənəvi düşüncə tərzinə 
çevrildiyi təqdirdə əldə ediləcək 
nəticələrin qitənin və dünyanın 
daha əmin-aman, daha gözəl, 
daha yaşamalı, daha demokratik 
olmasına gətirib çıxaracağına 
inamını ifadə edib. Eyni zaman-
da, azərbaycanlı deputat bu 
qəbildən olan həssas məqamların 
və faktların məruzədə mütləq 
əks etdirilməsinin zəruriliyini də 
vurğulayıb.

Ukraynalı deputat V.Ariyev və 
ingiltərəli A.Dandi işğala uğramış 
ərazilərdəki mədəni irs problemi 
ilə əlaqədar Rafael Hüseynovun 
bəyan etdiklərini dəstəkləyərək 
bu problemə məruzənin ideyası 
kontekstində ayrıca yer ayırma-
ğı məqsədəuyğun saydıqlarını 
bildiriblər.

Şəhla AĞALAROVA, 
AZƏRTAC-ın xüsusi müxbiri

Paris

Ermənistan ordusu iriçaplı pulemyotlardan 
istifadə etməklə atəşkəs rejimini 26 dəfə pozub

 � Ermənistan silahlı qüvvələrinin bölmələri cəbhənin müxtəlif 
istiqamətlərində iriçaplı pulemyotlardan da istifadə etməklə sutka ərzində 
atəşkəs rejimini 26 dəfə pozub.

Müdafiə Nazirliyinin mətbuat 
xidmətindən bildiriblər ki, Ermənistanın 
Krasnoselsk rayonu ərazisindəki adsız 
yüksəkliklərdə yerləşən mövqelərdən 
Gədəbəy rayonu ərazisindəki adsız 
yüksəkliklərdə yerləşən mövqelərimiz 
atəşə tutulub.

Tərtər rayonunun işğal altında olan 
Göyarx, Ağdam rayonunun Baş Qərvənd, 

Yusifcanlı, Mərzili, Füzuli rayonunun Qobu 
Dilağarda, Qərvənd, Aşağı Seyidəhmədli, 
Kürdlər kəndləri yaxınlığında, həmçinin Go-
ranboy, Tərtər, Ağdam, Xocavənd və Füzuli 
rayonları ərazisindəki adsız yüksəkliklərdə 
yerləşən mövqelərdən də ordumuzun 
mövqeləri atəşə məruz qalıb.

AZƏRTAC

ABŞ dövlət katibinin köməkçisi 
Azərbaycanın terrorizmə qarşı mübarizədə 

töhfəsini yüksək qiymətləndirib

 � Azərbaycanın xarici işlər naziri Elmar Məmmədyarov ATƏT-in 
Nazirlər Şurasının 25-ci sessiyası çərçivəsində ABŞ dövlət katibinin Avropa 
və Avrasiya məsələləri üzrə köməkçisi Uess Mitçel ilə görüşüb.

Xarici İşlər Nazirliyinin mətbuat 
xidmətindən verilən məlumata görə, görüşdə 
Azərbaycan və ABŞ arasında mövcud 
tərəfdaşlıq münasibətlərindən məmnunluq 
ifadə edilib və ikitərəfli əməkdaşlıq 
gündəliyinin bir çox məsələləri üzrə fikir 
mübadiləsi aparılıb. 

Nazir Elmar Məmmədyarov Uess Mitçelə 
Ermənistan-Azərbaycan, Dağlıq Qarabağ 
münaqişəsinin həlli istiqamətində aparılan 
danışıqların son vəziyyəti və dekabrın 5-də 
ATƏT-in Minsk qrupunun həmsədrləri və 
Ermənistanın xarici işlər naziri ilə Milanda 
baş tutan görüşü barədə məlumat verib.

Daha sonra nazir Elmar Məmmədyarov 
Azərbaycanın təşəbbüsü və iştirakı ilə həyata 

keçirilən mühüm enerji və nəqliyyat layihələri, 
xüsusilə Bakı-Tbilisi-Qars dəmir yolu xətti və 
“Cənub Qaz Dəhlizi” layihələrindən söz açıb, 
bu layihələrin reallaşdırılmasında ABŞ-ın 
dəstəyinin təqdir olunduğunu qeyd edib.

Uess Mitçel ölkələrimiz arasında ikitərəfli 
münasibətlərin dinamik şəkildə inkişaf 
etdiyini bildirib və Azərbaycanın NATO-nun 
Əfqanıstanda Qətiyyətli Dəstək missiyasına 
və terrorizmə qarşı mübarizədə töhfəsini 
yüksək qiymətləndirib.

Görüşdə, həmçinin qarşılıqlı maraq doğu-
ran digər məsələlər ətrafında fikir mübadiləsi 
aparılıb.

AZƏRTAC

Yuri LUJKOV: Heydər Əliyev 
böyük qəlbli insan idi

 � Dekabrın 12-də Azərbaycan xalqının 
ümummilli lideri Heydər Əliyevin dünyasını 
dəyişdiyi gündən 15 il keçir. “Moskva-Baku” 
portalında Moskvanın keçmiş meri Yuri Lujkovun 
bu böyük siyasi xadim haqqında xatirələri dərc 
olunub. AZƏRTAC həmin materialı təqdim edir. 


